Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 2009 оны 12 дугаар сарын 01-ний өдөр (Мягмар гараг)-ийн хуралдаан 15.00 цагт Төрийн ордны “А” танхимд эхлэв.


Улсын Их Хурлын гишүүн Д.Дондог ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 21 гишүүнээс  16  гишүүн ирж, 76,1  хувийн ирцтэй байв. Үүнд:


Чөлөөтэй:  Н.Алтанхуяг, Э.Мөнх-Очир, Д.Одхүү, Р.Раш, Н.Энхболд
Нэг.  Төрийн албаны зөвлөлийн үйл ажиллагааны дүрмийг шинэчлэх тухай Улсын Их Хурлын тогтоолын төсөл /Эцсийн хэлэлцүүлэг/
Хэлэлцэж буй асуудалтай холбогдуулан Төрийн албаны зөвлөлийн дарга Д.Зүмбэрэллхам, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Б.Эрдэнэсүрэн, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.

Уг асуудалтай холбогдуулан Улсын Их Хурлын гишүүдээс  асуулт болон санал гарсангүй.

Д.Дондог: Тогтоолын төслийг Улсын Их Хурлын чуулганы нэгдсэн хуралдаанд оруулж батлуулах нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

14

Татгалзсан

1

Бүгд 


15

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Ж.Батсуурь танилцуулахаар тогтов.

Хоёр. Ёс зүйн дэд хорооны дүрэм батлах тухай Байнгын хорооны тогтоолын төсөл 

Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Ж.Бямбадулам, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.

Тогтоолын төслийн талаарх ажлын хэсгийн танилцуулгыг Улсын Их Хурлын гишүүн Су.Батболд танилцуулав.

Уг асуудалтай холбогдуулан Улсын Их Хурлын гишүүн Ч.Сайханбилэг, Д.Энхбат, Ц.Нямдорж,  Ж.Сүхбаатар нарын асуусан асуултад Улсын Их Хурлын гишүүн Су.Батболд хариулж, нэмэлт тайлбар хэлэв. 

Улсын Их Хурлын гишүүн Х.Тэмүүжин,  Ж.Сүхбаатар,  Ц.Нямдорж, С.Ламбаа, Д.Загджав, Д.Энхбат, Су.Батболд, Г.Баярсайхан, Д.Лүндээжанцан нар санал хэлэв. 

Д.Дондог: Тогтоолын төслийг Улсын Их Хурлын чуулганы нэгдсэн хуралдаанд оруулж батлуулах нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

14

Татгалзсан

1

Бүгд 


15

Гишүүдийн олонхийн саналаар дэмжигдлээ.

Д.Дондог:  Уг асуудлыг хойшлуулах нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

14

Татгалзсан

1


Бүгд 


15

Гишүүдийн олонхийн саналаар дэмжигдлээ.

Гурав.  Байнгын хорооны даргад нэр дэвшүүлэх тухай
Хэлэлцэж буй асуудалтай холбогдуулан Улсын Их Хурлын Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.
Улсын Их Хурал дахь МАХН-ын бүлгийн ахлагч Д.Лүндээжанцан Төрийн байгуулалтын байнгын хорооны даргад Улсын Их Хурлын гишүүн Ө.Энхтүвшингийн нэрийг дэвшүүлж, товч танилцуулга хийв.

Улсын Их Хурлын гишүүн Д.Энхбат  өөрийн нэрийг дэвшүүлэв.

  Нэр дэвшигчдээс Улсын Их Хурлын гишүүн Х.Тэмүүжин,  Э.Бат-Үүл нар асуулт асууж,  Улсын Их Хурлын гишүүн Ө.Энхтүвшин, Д.Энхбат нар хариулав.

Улсын Их Хурлын гишүүн Ц.Нямдорж, Ж.Сүхбаатар нар санал хэлэв. 

Д.Дондог: Төрийн байгуулалтын байнгын хорооны даргаар Өлзийсайхан овогтой Энхтүвшинг сонгохыг дэмжиж байгаа гишүүд гараа өргөнө үү.

Зөвшөөрсөн

14

Татгалзсан

1


Бүгд 


15

Гишүүдийн олонхийн саналаар дэмжигдлээ.

Дангаасүрэн овогтой Энхбатыг Төрийн байгуулалтын байнгын хорооны даргаар сонгохыг дэмжиж байгаа гишүүд гараа өргөнө үү.

Зөвшөөрсөн

1

Татгалзсан

14


Бүгд 


15

Гишүүдийн олонхийн саналаар дэмжигдсэнгүй.

Байнгын хорооноос гарах санал,  дүгнэлтийг УИХ-ын чуулганы нэгдсэн хуралдаанд Улсын Их Хурлын гишүүн Д.Дондог танилцуулахаар тогтов.

Хууль хэрэгжүүлэх арга хэмжээний тухай Улсын Их Хурлын 2009 оны З дугаар сарын 13-ны өдрийн 27 дугаар тогтоолын биелэлтийн талаар мэдээллийг Байнгын хорооны хуралдаанаар сонсох байсан боловч Улсын Их Хурал дахь Ардчилсан намын бүлгийн хуралтай давхцсан тул хойшлогдов.

Хуралдаан 16 цаг 35 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ:







Д.ЦЭНДСҮРЭН
УЛСЫН ИХ ХУРЛЫН ТӨРИЙН БАЙГУУЛАЛТЫН БАЙНГЫН ХОРООНЫ
2009 ОНЫ 12 ДУГААР САРЫН 01-НИЙ ӨДРИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Д.Дондог: Энхтүвшин дарга ажилтай байна, хурлаа эхлээд байж байна гээд сая над руу утасдлаа. Хэлэлцэх асуудлыг танилцуулъя.  Өнөөдрийн Байнгын хорооны хуралдаанаар З асуудал төлөвлөсөн байна.

Нэгдүгээрт, Төрийн албаны зөвлөлийн үйл ажиллагааны дүрмийг шинэчлэх тухай Улсын Их Хурлын тогтоолын төслийн эцсийн хэлэлцүүлэг. Хоёрдугаарт, Ёс зүйн дэд хорооны дүрмийг батлах тухай Байнгын хорооны тогтоолын төсөл та бүхэнд тарсан байгаа. Байнгын хороогоор хэлэлцэж батална. 

Хэлэлцэх асуудлаа баталъя. Төрийн албаны зөвлөлийн үйл ажиллагааны дүрмийг шинэчлэх тухай Улсын Их Хурлын тогтоолын төслийн эцсийн хэлэлцүүлэг.

Нэгдүгээр асуудал соронзон хальсан бичигдэхдээ гэмтэл гарсан учраас  сонсогдоогүй учраас дэлгэрэнгүй тэмдэглэл хийгдсэнгүй.

Д.Дондог: Хоёрдугаарт. Ёс зүйн дэд хорооны дүрэм батлах тухай Байнгын хорооны тогтоолын төсөл байгаа. Тогтоолын төсөл та бүхэнд тарсан. Төрийн байгуулалтын байнгын хорооны хуралдааны  2009 оны  6 дугаар сарын 9-ний өдрийн хуралдаанаар хэлэлцсэн байгаа. Тэгээд зарим засваруудыг хийх нь зүйтэй гэсний дагуу энэ засваруудыг хийсэн төслийг та бүхэнд тараасан байна. Ингээд ажлын хэсгийн ахлагчаар Их Хурлын дэд дарга Энхболд ажилласан. Бүрэлдэхүүнд нь Су.Батболд, Баярсайхан нар ажилласан. 

Эхлээд нэмэлт, өөрчлөлт хийсэн танилцуулгыг сонсчихоод, тодруулах зүйл байвал асууя. Батболд гишүүн танилцуулгаа хийе.

Су.Батболд: Ёс зүйн дэд хорооны дүрмийг Төрийн байгуулалтын байнгын хороо хэлэлцээд, энэ чинь Байнгын хороогоор хэлэлцэж байгаа учраас Их Хурлын бусад шийдвэрийн төсөлтэй адилхан тийм дэгд хамаарахгүй байгаа юм. Байнгын хороо яаж хэлэлцэнэ вэ түүгээрээ явчихаж байгаа юм. Чуулганы хуралдааны дэгийн дагуу бол анхны хэлэлцүүлгийг хийчихсэн юм. Тэгээд Улсын Их Хурлын гишүүдээс жишээ нь энд нийтдээ 12 санал гарсан. Ийм асуудлаар үг, өгүүлбэрийн найруулгын шинжтэй засвар хиймээр байна. Эсхүл ийм юмыг нь хасах хэрэгтэй байна гээд засвар хийчихсэн байгаа. Би гишүүдийн гаргасан саналыг дагуу энэ дүрмэн дээр ийм ийм өөрчлөлт орууллаа гэдгийг тайлбарлаад явъя. Тэгээд би энэ дээр нэг их асуулт хариулт байхгүй, дүрмээ батлахад бэлэн болсон байх гэж найдаж байгаа.

Гишүүдийн гаргасан саналын дагуу 2 дугаар бүлгийн Дэд хорооны бүрэн эрх гэдгийн 2.1.3-т, Улсын Их Хурлын тухай хуулийн 24.5-д заасны дагуу гишүүдтэй холбоотой ёс зүйн асуудлыг хянан хэлэлцэх гэж нэмж оруулсан байгаа.

2.1.8-д, нэгдсэн болон Байнгын хорооны хуралдааны ирцийн асуудлыг улиралд нэг удаа заавал хэлэлцэж, олон нийтэд мэдээлэх гэдгээр өөрчилж найруулж оруулсан байгаа.

З дугаар бүлгийн Дэд хороо түүний гишүүдийн эрх, үүрэг, тавигдах шаардлага гэсэн бүлэг дээр энэ 3.2-т, Дэд хорооны гишүүдэд орох хүмүүсийн тавигдах шаардлага дээр ёс зүйн зөрчилд холбогдож байгаагүй гэсэн өгүүлбэр оруулсан байгаа.

4 дүгээр бүлэг дээр нь,  энэ Дэд хорооны  бүтэц зохион байгуулалт дээр Улсын Их Хуралд суудалтай намуудын болон бие дааж сонгогдсон гишүүдийн төлөөллөөс энэ Дэд хороог бүрдүүлнэ гэж “төлөөлөл” гэсэн үгийг оруулсан байгаа.

5 дугаар бүлгийн  Дэд хорооны үйл ажиллагааны журам гэж байгаа. Журмын 5.1.2-ыг хассан. Тэнд Улсын Их Хурлын 8-аас доошгүй гишүүн Улсын Их Хурлын гишүүнд холбогдох ёс зүйн зөрчлийн асуудлаар өргөдөл, гомдол, мэдээлэл ирүүлсэн тохиолдолд авч хэлэлцэнэ гэсэн байсан. Үүнийг манай Байнгын хорооны гишүүдийн олонхи нь байх хэрэггүй гэж үзсэн учраас үүнийг хассан. 

Мөн 5.4-ийг дараахь байдлаар өөрчилсөн байгаа. Дэд хорооны гишүүдийн олонхийн саналаар өргөдөл, гомдол, мэдээлэл ирүүлсэн иргэн, байгууллагын төлөөлөгч гээд Монгол Улсын нутаг дэвсгэрт байгаа гадаадын хүн, харъяалалгүй этгээд болон гишүүд гэсэн байсныг хасаад, зөвхөн  өргөдөл, гомдол ирүүлсэн иргэн, байгууллагын төлөөлөгч л гомдол гаргасан бол тэр хүнийг Байнгын хорооны хуралдаанд оруулж болох юм гэж өөрчилсөн байгаа.

Ингээд 6 дугаар бүлэг дээр хариуцлага ногдуулах дээр нь бид нар 6.3.4-ийг манай ихэнх гишүүд хэрэггүй гэж үзсэн. Тойргийн сонгогчид нь мэдэгддэг байх ёстой гэснийг болиод хассан байгаа.

Тэгээд 6.4 дээр жижиг өгүүлбэрийн өөрчлөлт оруулсан. 

Ийм өөрчлөлтүүдийг хийсэн. Тэгээд манай Их Хурлын гишүүн Бат-Үүл, Нямдорж, Раш, Алтанхуяг, Лүндээжанцан гишүүдийн нэлээн хэдэн саналууд гаргасныг нь энд хийгээд оруулсан байгаа. 

Д.Дондог: Танилцуулгатай холбогдуулж асуулт асууя. Сайханбилэг
Ч.Сайханбилэг: Ёс зүй гэдэг чинь өөрөө ойлголттой бүхэл бүтэн шинжлэх ухаан шүү дээ. Тэгээд тэр ёс зүй рүү энэ гишүүдийн ирц ямар учраас холбоотой болов? Ёс зүй гэдэг асуудалдаа тэгээд орох юм уу? Заавал энэ асуудлыг хэлэлцэж байдаг, тэгээд заавал олон нийтэд мэдэгдэж байдаг ийм л үүрэг  ирчихээд байна. Тэгээд ирц, ёс зүй гэдэг хоёр ойлголтыг ямар утгаар нь холбож байгаа юм бэ? Заавал энэ заалт байх ёстой юм уу гэж хэлэх гээд байна. Тэртэй тэргүй энэ ажил бол төрийн бус байгууллага, олон нийт, өөрсдөө сонин хэвлэлээр явчихдаг юмыг, ёс зүйтэй, тэгээд түүнд нь гишүүд өөрсдөө ороод, өөрсдөө ийм юм яриад байх нь зохистой юу? Үгүй юу гэдэг дээр эргэлзээтэй байна. 

Су.Батболд: Сайханбилэг гишүүний асуултанд хариулъя. Ёс зүйг журамлах асуудал ялангуяа Улсын Их Хурлын гишүүн Парламентын гишүүний ёс зүйг журамлах асуудлыг бид нар үндсэндээ энэ парламент байгуулагдсан цагаасаа хойш бараг 20-иод жил ярьж байгаа асуудал. Тэгээд одоо л Ёс зүйн дэд хороотой, дүрэмтэй болох гээд ярьж байгаа юм. Ерөнхийд нь албаны ёс зүй гэдэг нь юу байх юм бэ? Ёс зүй гэдгийг яаж журамлах ёстой юм бэ? Байх ёстой юу? Үгүй юу гэж маргалдаж, маргалдаж маш олон удаагийн семинар  ном зохион байгуулж байгаад дүрэмтэй болох нь зүйтэй юм гээд болж байгаа юм. Ер нь Монгол Улсын хэмжээнд  төрийн албан хаагчийн ёс зүй, шүүгчийн ёс зүй  гээд байгаа л даа.

Ч.Сайханбилэг: Батболд гишүүн ээ, ёс зүй байх ёсгүй, дүрэм байх ёсгүй гэдэг асуудал ерөөсөө хөндөгдөөгүй. Энэ дотор ёс зүйн дотор  яагаад . . .

Су.Батболд: Би таны асуултыг сонсохдоо бас түүнийг нь ялгаж салгаж, ёс зүй гэж юу вэ гэдэг асуудлаар асуултыг хариулсан юм. Тэгвэл би түүнийг нь орхиё.

Энэ Байнгын хорооны хуралдааны ирцийг одоо дүрэмгүйгээр мэдээлж байгаа. Төвийн хэвлэлүүдээр мэдээлж байгаа. Одоо манай дүрэм дээр орж ирээгүй. Түрүүчийн манай Байнгын хорооны хуралдаан дээр гишүүд санал гаргаад, үүнийг мэдээлэх нь зүйтэй гэж.  Ерөнхийдөө манай сонгогчид гишүүдийг хуралдаанд хэр зэрэг оролцож байна вэ гэдгийг нэлээн сонирхдог юм билээ. Тэгээд гишүүдийн саналаар энэ асуудал ороод, олонхийн саналаар дэмжигдээд орсон юм. 

Д.Энхбат: 5.2 дээр ийм нэг асуулт байх юм. Зөвхөн гишүүний албан тушаалын ёс зүйтэй холбоотой гэж. Их Хурлын гишүүнийг албан тушаалын асуудал гэж ойлгох уу? Нэгдүгээрт. 

Хоёрдугаарт, хэдүүлээ жишээ авч үзье. Гүндалай гишүүн Цолмон сайдыг ярьж байсан. Манай Нямдорж дарга манай намыг хар нам гэж хэлж байсан. Эд нар албан тушаалын хэрэг үү? Биш үү?  Өөрөөр хэлбэл зөвхөн албан тушаалын ёс зүйтэй холбоотой асуудал,  тэртэй тэргүй би бол Нямдорж гишүүнийг шүүхгүй, тэгэхдээ олон түмэн шүүнэ. Түүнд санаа зоволтгүй. Харин яг одоо энэ асуултан дээр албан тушаалын гэдэг тодорхойлолт Их Хурлын гишүүнд яаж буух юм бэ? Зөвхөн үүгээр юу хязгаарлаж байгаа юм бэ? 

Ирцтэй холбоотой асуудлыг асуусан. Ирц гэхээр Их Хуралд гишүүд бүгд сууж байх ёстой юм уу? Ер нь илүү төрөлжөөд цаашдаа тодорхой минимум цаг байх ёстой юм уу? Хуралдаан болгонд сууж байх ёстой юм уу? Улсын Их Хурлын гишүүн. Магадгүй 60-80 хувь нь, бусад орны парламентад бол тийм байдаг, 80 хувиас доошгүйд нь сууна ч гэдэг юм уу?  Илүү төрөлждөг. Яваандаа нэг нь хөдөө аж ахуйгаар илүү ярьж байхад, нэг нь эдийн засгийн талаар. Тийм асуудал байж магадгүй шүү дээ.

Су.Батболд: Энхбат гишүүний асуултанд хариулъя.  Албан тушаалын ёс зүйн асуудлыг ярьж байхад зөвхөн албан ажилтны албан тушаалтай нь холбогдуулж л хийх асуудлыг олон улсын зөвлөхүүд, бусад улсууд хэлж байсан. Албан ажлаасаа гадуур хувийн амьдралын асуудлаар ч юм уу? Энэ ёс зүйг холбоод эхлэх юм бол  энэ ёс зүйн кодекс гэдэг юмыг  ярилцах боломжгүй болж байгаа юм. Тэр  бол  сонгогдсон тухайн хүний албан тушаал хашиж байгаа хүний хувьд өөр албан тушаалаасаа гадна ямархуу байдлаар биеэ авч явах вэ? яаж явах вэ гэдэг асуудал нь хувийнх нь ёс зүйн асуудал болоод явчихаж байгаа юм. Тийм учраас зөвхөн албан тушаалын ёс зүйн авч үзнэ гэж байгаа юм. Улсын Их Хурлын  гишүүн гэдэг бол манай тодорхой хуулиудад тусгагдсанаар энэ бол төрийн улс төрийн албан тушаал гэдгээр явж байгаа, Улсын Их Хурлын гишүүн гэдэг маань. Тийм учраас бид нар Улсын Их Хурлын албан тушаал.

Д.Энхбат: Тодруулга байна. Их Хурлын гишүүн чинь согтоод стадион дээр унтсан байна гэж бодъё, жишээлбэл. Тэр асуудал энэ Ёс зүйн хороогоор хэлэлцэгдэх үү? Үгүй юу? 

Су.Батболд: Хэрэв энэ нь ажлын бус цагаар өөр газар байх юм бол хэлэлцэгдэхгүй. Өрөөндөө согтоод уначихсан юм уу? Чуулганы хуралдаан дээр согтуу байж байгаад ааш авир гаргаад байх юм бол тэр гишүүний ёс зүйн асуудлыг авч хэлэлцэнэ. Стадионд уначихсан байх юм бол бид нар авч хэлэлцэхгүй. 

Хоёр дахь асуултанд хариулъя. Улсын Их Хурлын гишүүдийн хувьд бас үүгээр бид нар олон удаа ярьсан. Чуулганы хуралдаан дээр биеэ яаж авч явах юм бэ? Бие биенээ яаж доромжлохгүй байх вэ гэдэг асуудлыг бас ярьсан. Хэрэв тухайн Улсын Их Хурлын гишүүн хоорондын харилцааны асуудал юм уу? Ямар нэгэн төрийн өндөр албан тушаалтнуудын хоорондын харилцааны асуудлаар хэн  нэг нь гомдол гаргах юм бол манай дэд хороо авч хэлэлцэнэ, гомдол гаргаагүй тохиолдолд авч хэлэлцэхгүй.

Манай Монголын парламентын хувьд бол манай сонгогчид бид нарын ирцийг маш их сонирхдог. Гэхдээ Улсын Их Хурлын гишүүн бол Улсын Их Хурлын чуулганы хуралдаанд суух ёстой.  Тэгэхдээ хэрэв үүнийг гишүүд өөрсдөө, цаанаасаа үүнийг анхны төсөл дээр оруулж ирээгүй, гишүүд оруулъя гэсэн учраас оруулсан байгаа юм. 

Ц.Нямдорж:  Яг дүрэмтэй холбогдолтой 2-3 асуулт байнаа. Түүнийгээ тодруулъя. Би энэ Байнгын хорооны хурал дээр Энхбатын намыг хар ч билүү, ногоон ч билүү гээд хэлчихсэнтэй холбоотой янз бүрийн яриа их гаргаад байгаа юм. Тэгээд ёс зүйн асуудал ярьж байгаа учраас хариугий нь яг одоо хэлье гэж бодсон юм. Би 7 сарын 1-ний хэрэг явдлыг хар мөртэй улс төрчдийн Монголын түүхэнд үлдээсэн хамгийн том хар толбо гэж ойлгодог юм. Тэр  7 сарын 1-ний эмх замбараагүй жагсаал цуглааныг зохион байгуулсан хүний нэг нь  Энхбат гишүүн өөрөө мөн. Үүнийг Монголын ард түмэн харсан. Тэгээд сүүлд нь дийлдэхээ байхаар өөрөө зугатаад алга болсон. Ард чинь утаа үлдсэн, галдан шатаалт үлдсэн, хүний амь хохирсон, ийм хэрэг явдлууд болсон. Монголын ард түмэн харсан. Тийм учраас их хар мөртэй юм хийж дээ гэдэг утгаар нь би хэлсэн юм.  Яваад заргалдвал заргалдаа.

Ийм хар мөртэй юм дахиж битгий хийж байгаарай. Соросын сангийн мөнгөөр телевизийн бүхэл бүтэн нэвтрүүлэг явуулаад, энэ чинь явсаар байгаад энэ галдан шатаалт дээр очсон, бас үнэн шүү дээ, бас нотож чадна би. Бүх бичлэг нь телевиз дээр байж байгаа.  Тэр утгаар нь хар мөртэй юм хийжээ гэдэг утгаар нь намыг чинь хэлсэн юм. Очоод заргалд.

Бүх бичлэг байгаа. Чи хийсэн энэ балай юмныхаа эцэст нь гэмгүй ардын жирийн хүүхэд ч шоронд ороод дууссан, хүний амь хохирсон. Үүнийгээ чи асуух гэж байгаа бол ёс зүйн хувьд би хэлсэн юм.  

Энэ дээр ийм хэдэн үг байх юм. Батболд гишүүн ээ. Зарчим байр сууринаас хандахгүй байвал хорооны бүрэлдэхүүнээс гаргана гэсэн байх юм. Зарчимч, зарчимч бус гэдгийг яаж дүгнэх юм бэ? 3.6 дээр. Дэд хороог туршлагатай хүн толгойлно гэсэн байх юм. Туршлагатай, туршлагагүй гэдэг хэмжүүрийг сонгогдсоноор нь үзэх юм уу?  Мэргэжлээр нь үзэх юм уу гээд явдалтай юмнууд байна. Тэгээд түрүүн тэр Энхбат гишүүний асуугаад байдаг албан тушаалын ёс зүйтэй холбоотой гэхээр энэ албан тушаалын ёс зүй гэдэг юм ер нь байна уу? Үгүй юу? Гишүүний ёс зүй гэдэг юм ярьж байхад албан тушаалын ёс зүй гээд ингээд томъёолчихоор чинь өөр болоод явчихаж байгаа биз. Улсын Их Хурлын гишүүн 24 цагийн туршид энэ төрийн төлөө явж байгаа төрийн  хүн шүү дээ. Ордон дотор архи уугаад унасан ч гишүүний ёс зүй хөндөгдөнө, наадмын талбайд архи ууж яваад согтоод унасан ч  ёс зүйн асуудал яригдана. Хууль бус жагсаал цуглаан зохион байгуулаад, галдан шатаалт зохион байгуулаад гүйж явбал тэр тусмаа ёс зүйд  холбогдоно. Улсын Их Хурлын гишүүн  24 цагт ёс зүйн зүйлтэй байдаг. Тэгэхээр ийм юмыг бодмоор байна.

Дээр нь энд асуух юм бол энэ ил санал хураалт  гэсэн юм орсон байна, 5.8.6  дээр. Ёс зүйн асуудлаар гишүүдийн асуудлыг яриад санал дүгнэлт гарахад ил санал хураалт байж болохгүй.  Энэ бол заавал нууц байдаг. Яагаад вэ гэвэл хамт ажиллаж байгаа 76 хүн чинь нэгээр нь ороод санал хураалт нь мэдэгдчихээр сүүлд нь гоморхоод, гомдоод гүйгээд болдоггүй асуудал наадах чинь. Их Хурлын даргыг огцруулах асуудал жишээ нь чөлөөлөх асуудал зөвхөн энэ албан тушаал нууц санал хураалтаар явагддаг. Монголын бусад бүх албан тушаалд тавих өөрчлөх асуудал илээр явагддаг шүү дээ. Засгийн газрыг  огцруулах нь хүртэл. Тийм учраас энэ ил санал хураалт гэдэг зарчим дээрээ Байнгын хороо ярьчихмаар байх юм.

Эцэст нь хариуцлагын холбогдолтой  2-3 асуудал байна. Байнгын хороогоор энэ дүрмийг батлах гэж байна. Гэтэл 6.3.2-т, нэгдсэн хуралдаан дээр үг хэлэх эрхийг нь хасна гээд авчихаж. Ийм эрхийн хязгаарлалт хийхээр бол зөвхөн нэгдсэн хуралдаан дээр хязгаарлалт хийнэ үү гэхээс биш Байнгын хорооны шийдвэрээр нэгдсэн хуралдаан дээр үг хэлэх эрх хасагдана гэж байхгүй шүү дээ.  Дээр нь сарын үндсэн цалинг  20 хүртэл хувиар бууруулах гэсэн заалт орсон байна. Их Хурлын хуульд ийм заалт байхгүй байхад Байнгын хорооны тогтоолоор ийм хэм хэмжээ тогтоосон шийдвэр гаргаж болохгүй л дээ. Үүнийгээ нэг харчихмаар байна.

Ер нь шулуухан хэлбэл, сүүлийн үед энэ хоёр нам нэгдсэн гэдэг утгаар болоод байгаа юм уу? Яагаад байгаа юм. Байнгын хорооноос Улсын Их Хурлын гаргах ёстой шийдвэрийг төлөөлж гаргасан, эрх мэдлээ хэтрүүлсэн шийдвэр гаргасан явдал гарсан шүү. Би жишээ нь юуг хэлэх гэж байна вэ гэхээр тэр энэ урагшаа татах зам гээд бөөн хэрүүл маргаан явагдаж байнаа. Энэ асуудал дээр Эдийн засгийн байнгын хороон дээр тогтоол гарсан юм билээ. Тэр тогтоол дээр нь болохоор тийшээ зам тат, тийшээ болохгүй гэсэн маягийн юм гарчээ. Энэ чинь бол тэр стратеги гэдэг юмаа Их Хуралд оруулж байж, Байнгын хороо ийм шийдвэр гаргуулъя гэдэг саналаа оруулаад Их Хурал дээр татна, татахгүй гэдэг шийдвэр гарна уу гэхээс биш Байнгын хороо тийм шийдвэр гаргаж болохгүй шүү дээ. Эдийн засгийн байнгын хороо энэ Өмнийн говийн хөгжлийн асуудлаар тийм хууль бус тогтоол эрх мэдлээ хэтрүүлээд гаргачихсан юм  хийсэн байна билээ. Ийм юман дээрээ цаашдаа энэ Байнгын хороодын удирдлагууд энд байна, Их Хурал, Бүлгийн удирдлагууд байна, их болгоомжтой хандахгүй бол Лүндээжанцан, Сайханбилэг дарга хоёр энэ болохоо байж эхэлж байна шүү. 

Байнгын хороо эрх мэдлээ хэтрүүлж Их Хурлын бүрэн эрхэд халдаж, Их Хурлын гаргах ёстой шийдвэрийг Байнгын хороон дээр гаргасан тухайд Өмнийн говийн асуудлаар би ярьж байна.  Яг үүнтэй адилхан энэ Байнгын хороо сарын цалинг хасна гэдэг юмаа оруулаад ирж байна л даа. Ийм шийдвэр Байнгын хороо гаргаж болохгүй. Хэрвээ гаргая гэж үзэж байгаа бол Их Хурлын ёс зүйтэй холбогдолтой хариуцлагын хэлбэрүүдийг бий болгоё, тэгээд Их Хурал дээр хууль дотор нь хэм хэмжээгээ зөрчсөн гишүүнд ийм ийм хариуцлага хүлээлгэж болно гээд түүн дотор сарын цалингийнх нь асуудлыг оруулаад Их Хурлын хууль дотор батлуулж аваад ийм заалтыг хийж нэг болно. Тэгэхгүй бол яг энэ хэлбэрээр нь Их Хурал дээр оруулж батлуулж боломгүй л байна. Үүнийгээ ажлын хэсгийн нөхдүүд анхаарч үзээч.

Су.Батболд:  Дэд хорооны дүрмийг батлах асуудал дээр ер нь бол  байнга яригдсан юм бол энэ заалт орсон. Асуудалд шударга гэж юуг хэлэх гээд байгаа юм бэ? Зарчимч байр сууринаас ханддаг гэж юуг хэлэх гээд байгаа юм бэ гэдэг. Тэгээд бид нар иймэрхүү байдлаар л оруулахгүй бол өөр шалгуур ч гэдэг юм уу, тийм юм байхгүй байгаа юм, нэгдүгээрт.

Хоёрдугаарт, дүрэм батлагдах, ёс зүйн асуудал яригдахад яагаад ингэж удаан яригдаад ирсэн, яагаад ингэж олон жилийн турш батлагдахгүй байсан юм бэ гэхээр  ерөөсөө иймэрхүү асуудлуудаас болоод алиныг нь авч үзэх вэ? алиныг нь авч үзэхгүй байх вэ? гадаа байвал яах вэ? дотор байвал яах вэ гэсээр байгаад батлагдаж чадахгүй байгаа юм. Бид нар ерөнхийдөө тэр бүх саналуудыг харгалзаж авч үзэж байгаад хамгийн боломжтой хувилбараар нь явуулсан юм.

Санал хураалтын тухайд бол ер нь ил санал хураалт байя. Энэ маань нэгнийгээ яллах гэдэг ч юм уу, баалах гэдэг ч юм уу? Тэр утгаараа манай Ёс зүйн дэд хороо ажиллахгүй. Ерөөсөө энэ бусад орны парламентын туршлагыг хараад үзэхэд ихэвчлэн тухайн гишүүнийг нь албан тушаалын ёс зүйн зөрчилд орохоос нь голдуу урьдчилан сэргийлэх л арга хэмжээ байдаг юм билээ. Тэгээд хамгийн бага нь Улсын Их Хурлын гишүүнд Дэд хорооноос зөвлөмж хүргүүлье гэж байгаа юм. Ийм гомдол өргөдөл ирэх гээд байна шүү, ийм байна шүү. Тийм учраас үүнийгээ болих хэрэгтэй ч гэдэг юм уу? Зөвлөмж хүргүүлэх, бичиг хүргүүлэх гэж яваад байгаа юм. Тэгээд энэ  сарын үндсэн цалинг З сар хүртэлх хугацаагаар 20 хувиар бууруулах гэдэг асуудал чинь  одоо өргөн барих  гэж байгаа хуулин дээр байж байгаа.  Ер нь бусад улсуудын парламентыг хараад байх юм бол ерөөсөө энэ парламент дээр олон дахин үймүүлээд байх юм бол парламентын танхимаас гаргах, эсхүл парламент дээр тодорхой хугацаагаар үг хэлэхийг нь хориглодог тийм л заалт байдаг юм билээ, өөр арга байдаггүй юм билээ. Тийм учраас би энэ олон улсын жишгээр үүнийг нь авсан байгаа юм. Уг нь бол тойргийн сонгогчдод нь мэдэгдье гэсэн юм байсан. Тэгээд манай гишүүд жаахан хатуу байна, больё, больё гээд үүнийг нь авчих шиг болно билээ.

Х.Тэмүүжин: Ёс зүйн дэд хорооны дүрмийг эхлээд хэлэлцэж байхад нь байгаагүй юм байна. Тэгээд  уг нь нэлээн хэдэн санаанууд байсан юм. Ер нь бол  Ёс зүйн дэд хороотой холбоотой бүрэлдэхүүнийх нь хувьд бусад улс орнуудын жишгийг харахаар чинь нэг том л асуудал байгаа. Парламентад харъяалагдаж байгаа Байнгын хорооноос үл хамаараад гишүүнчлэлтэй байдаг нэг л дэд хороо байгаа нь энэ Ёс зүйн дэд хороо шүү дээ, бусад улсуудад. Яагаад гэвэл манайд бол одоо Халдашгүй байдлын дэд хороо гээд байж байгаа. Ёс зүйн дэд хороон дээрээ энэ нь төвлөрөөд гишүүний халдашгүй байдлыг шийдэх, ёс зүйн алдаа зөрчлийг нь магадлах гээд их олон эрхүүдийг авч байгаа энэ Дэд хороон дээрээ олонхи, цөөнхийн төлөөллийг яг адилхан тоотой оролцуулна гэж тавиад, улс  төржүүлэхгүй шийдвэр гаргах зорилготойгоор, эсхүл олонхиороо түрээ барихгүй шийдвэр гаргах зорилготойгоор бүтцийг нь ингэж шийдэж өгчихөөд, энэ нь өөрөө гишүүнчлэл нь нэг Байнгын хороон дээр биш, олон цөөнхийг тэнцвэртэй байлгахын тулд өөр Байнгын хороонд харьяалагддаг хүмүүсийг орох үүдийг нь нээж өгдөг, Ёс зүйн дэд хороогоор чинь.  Одоо байгаа бүтцээр чинь ингэх юм бол энэ чинь аягүй бол улс төржөөд талцаж хуваагддаг, олонхи, цөөнхөөрөө шийддэг юм болоод хувирна. 

Хоёрдугаарт нь,  Нямдорж сайдын хэлдэг үнэн.  Иймэрхүү өргөн бүрэлдэхүүнтэй, эрхлэх асуудал нь өндөр байдаг учраас энэ дүрмийг чинь Парламентаараа баталдаг, Байнгын хороогоор батлуулдаггүй шүү дээ. Гишүүний эрх зүйн байдалд нь үнэлгээ өгдөг, ёс зүйд нь үнэлгээ өгдөг, шаардлагатай гэж үзвэл татах эрхийг нь хөнддөг тийм шийдвэр гаргадаг гэж үзээд  байгуулах бүрэн эрхийг нь дотроо ажиллах журмуудыг нь парламентаасаа баталж өгдөг шүү дээ. Өөр дэд хороонуудынхыг бол Байнгын хороон дээр явдаг л даа.  Тэгэхээр энэ чиглэлээр нь хармаар санагдаад байгаа юм.

Гуравдугаарт, түрүүн Нямдорж сайд ч бас хэлчихлээ, албан тушаалын гээд. Улсын Их Хурлын гишүүд ганцаараа шийдвэр гаргадаггүй шүү дээ. Албан тушаалтан гэдэг үг чинь тийм эрх мэдэлтэй хүнд хамааралтай ойлголт. 76 чинь олонхиороо шийдвэр гаргадаг учраас мандатын эрхийн үйл ажиллагааны тухай л байдаг. Тэр үйл ажиллагаанд нь ёс зүйгий нь хэмждэг. Төрийн албаны тухай том юмыг оруулж ирж болохгүй. Тийм учраас тусад нь ёс зүйг 76 дээр тавиад, 76-г хянадаг дэд хороог байгуулчихаад, дараа нь бусад төрийн албан хаагчдыг хянахын тулд бусад Байнгын хороо, дэд хороогоороо хянаж байгаа. Энэ бол 76-г үр ашигтай хянадаг систем байх тухай ярьж байгаа юм.  

2 дээр гишүүний ашиг сонирхлын зөрчилтэй, гишүүний хөрөнгө орлогын гээд тавьсан байгаа. Яг үндсэндээ  сонирхлын зөрчлийн болон орлогын мэдүүлгийг энэ Ёс зүйн дэд хороон дээр авдаг, шалгадаг. Шалгадаг байхын тулд зөвхөн энэ хоёр дээрээ л санаачлагыг өгдөг, бусад дээр нь  голлож гарахыг шаарддаг. Гэтэл 5.1.4 дээр болохоор өөрөө санаачлагаараа гээд эрх нь нээсэн байгаа юм. Тэгээд гоё үгтэй л дээ. Нэр төрийг хамгаалах зорилгоор гэж байгаа юм.  5.1.-ийнхээ эрх мэдлийг хязгаарлаад, хязгаарлалтынх нь нөгөө талд 5.1.2- чинь угаасаа байж байх ёстой.  Гишүүдийн санаачлагаар, тэгэхдээ тэр нь квоттой. Хэдэн гишүүн нийлж байж өөр бусад гишүүний ёс зүйг хянуулах юм бэ? Тэр квоттойгоо. Уг нь 5.1.2 нь  байж байгаад 5.1.4-ийнхээ эрх мэдлийг хумих ёстой. Би бол тэгж л харж байгаа юм. Тэгэхгүй бол  5.1.4 чинь сонин зүйл рүү орчихно шүү дээ. Өөрийнхөө санаачлагаар  гоё үгтэй. Нэр төрийг хамгаалах зорилготой гээд. Тэгээд нөгөө бүтэц нь  магадгүй олонхидоо, олонхи нь  Ёс зүйн дэд хороон дээрээ байх бүрэлдэхүүн өгчихөөр цөөнхийнх нь  хамаг гол хэрэгсэл болж хувирна шүү дээ. Бүтэц нь өөрөө эвдэрчихсэн. Тэгээд энд их том эрх мэдэл өгчихсөн. 

Д.Дондог: Тэмүүжин гишүүн санал хэлж байна уу? Асууж байна уу. Санал болчихлоо. Тийм ээ.

Ч.Сайханбилэг: Бид нар бүлгийн хурал хийх гээд байгаа учраас хурдхан саналаа хэлчихээд явъя. Би бол Нямдорж, Тэмүүжин нарын саналтай ижил байна. Саналыг давхардуулахгүйгээр хэлэхэд,  Ирцийнхээ асуудлыг энэ ёс зүйн хэм хэмжээнээс хасъя. Энэ хоёр хоорондоо утгынхаа хувьд ч гэсэн, хамрах хүрээнийхээ хувьд бүх юмыг тайлбарлаж чадахгүй байгаа юм. Хүмүүс хүсдэг, түүнийг сонирхдог гэдэг нь үүнийг орох шалтгаан биш л дээ. Тэртэй тэргүй энэ юм нь явдгаараа одоо явсан нь дээр. Түүнээс Ёс зүйн дэд хороо авч хэлэлцээд байх асуудал, яг ёс зүйн хэм хэмжээ гэдгээрээ би биш болов уу гэж бодож байна, нэгдүгээр асуудал.

Хоёрдугаар асуудал нь, тэр баахан санкцийн асуудлыг бид нар олохгүй учраас эхлээд сануулъя, дараа нь цалин хасъя гэж ингэж болохгүй. Ерөөсөө санкци бол ганц л байх ёстой. Юу вэ гэхээр тухайн гишүүний асуудлыг Ёс зүйн дэд хороогоор хэлэлцсэн. Ёс зүйн дэд хороо хэлэлцээд нэг л шийдвэр гаргана. Тэр нь юу вэ гэхээр Ёс зүй зөрчсөн, эсхүл Ёс зүйн хэм хэмжээг зөрчөөгүй. Энэ нь л байг. Ёс зүйн хэм хэмжээг зөрчсөн гэдэг чинь тэр тойрог руу мэдэгдэх үү? Үгүй юу? Тэр нь хатуу юу? Зөөлхөн үү гэдэг асуудал биш. Ёс зүйн дэд хороогоор ороод л ёс зүйн хэм хэмжээ зөрчигдсөн гэдэг бол дараа нь сонгогчид юм юмыг нь тооцож явах юм л болно уу гэхээс биш, энэ дээр цалин хасаад, энэ дээр сануулаад байх шаардлага байхгүй.

Тийм учраас хурлаараа хуралдаад Нямдорж гишүүний хэлдгээр нууц санал хураалтаар, Тэмүүжин гишүүний хэлдгээр адил ийм төлөөллийг нь хангасан ийм бүрэлдэхүүн зөрчсөн үү? Эсхүл зөрчөөгүй юу гэдэг дүгнэлтээ гаргаад л явах ёстой гэсэн ийм л ганцхан санкцитай байя гэсэн саналтай байна.

Д.Дондог: Санал байна. 

Су.Батболд: Гишүүд ээ, Улсын Их Хурал дээр З парламент дамжаад, яг ийм юм ярьсаар байгаад энэ батлагдаагүй. Тэгээд Сайханбилэг гишүүн урьд талын нэг ч юманд нь оролцоогүй байж, өнөөдөр гэнэтхэн орноосоо суга үсэрч босч ирээд, гэнэтхэн бид нар нөгөө  4-5 жил ярьсан юмаа дахиад яриад эхлэх юм. Үүнийг чинь хэдэн парламент дамжаад батлах гээд сууж байгаа юм. Одоо яг ингээд яриад эхлэх юм бол хэрэггүй. Би бодож байна. Батболд  нэг их зүтгээд байгаа юм биш. Би анх Төрийн байгуулалтын байнгын хорооны дарга байхдаа үүний ажлын хэсэгт ажиллаад, одоо манай Баярсайхан гишүүн бид хоёр ажиллаад явж байгаа учраас баталчихвал нийгэмд эерэг нөлөө үзүүлэх юм. Эмч нар ёс зүйн асуудалтай болчихсон, Прокурор, Шүүгчид бүгдээрээ болчихсон. Энэ парламентын ёс зүйтэй байдаг асуудал олон улсын хэмжээнд жишиг болчихсон зүйл. 

Тийм учраас бид нар энэ ёс зүйн асуудлаасаа айгаад зугатаад баталж чаддаггүй. Нэг юм ярихаар нэг нь  өө ингэж болохгүй, цалингаа хасуулахгүй, би тойргийнхондоо хэлүүлэхгүй, би чуулган дээр үг хэлэх эрхтэй гээд. Хэрэв баталъя гэвэл баталъя. Үгүй гэвэл үгүй. Тэгэхдээ энэ ингээд З парламент дамжаад баталж чадахгүй байгаад байвал бид нар үүнийг хариуцлагаас айгаад байгаа юм уу? Мултраад байгаа юм уу?  Би хэлсэн, яагаад ёс зүйн дүрэмтэй болох гээд байгаа юм бэ? Ёс зүйн дэд хороо гээд ёс төдий юм байгуулчихдаг. Тэр дэд хороо нь одоо болтол ажиллах дүрэм, журамгүй, худлаа нэр төдий гурав дөрвөн хүн тэнд байгаад байдаг. Энэ дэд хороо бол тэр Халдашгүй байдлын дэд хорооноос өөр, Тэмүүжин гишүүн ээ.

Х.Тэмүүжин: Халдашгүй байдлын дэд хороо, Ёс зүйн дэд хороо  хоёр чинь нөгөө газруудад нэг л байгаа шүү дээ.

Су.Батболд: Нөгөө газар ямар байх нь өөр,  Монгол чинь өөр шүү дээ. Тэгэхээр тэс өөр асуудал. Бид нар үүнийг яах гэж хийгээд байгаа юм бэ? 

Ерөөсөө энэ Ёс зүйн дүрэм батлах гээд байгаагийн гол утга учир нь бол хянаж, шалгаад янз бүр болчих гээд байгаадаа гол нь биш. Гол асуудал нь юу вэ гэхээр ерөөсөө Улсын Их Хурлын гишүүний хувьд төрийн өндөр албан тушаалтны хувьд энэ ёс зүйн кодекстой байж, үүнийгээ баримталж ажиллахад нь сурахад л гол асуудал байгаа юм. 

Ч.Сайханбилэг: Би их энгийн, монгол хэлээр, ойлгомжтой хэлсэн. Энэ ёс зүйн хэм хэмжээний энэ дүрмийг батлахгүй, батлах шаардлагагүй гэдэг санал хэлээгүй. Үүнийг гаргах ёстой гэдэг санал хэлсэн. Ер нь энэ Их Хурлын гишүүн чинь Байнгын хороон дээр үг хэлэхийн тулд өглөө орноосоо л босч ирнэ. Өөр хаанаасаа босч гарч ирэх юм бэ? 

Ж.Сүхбаатар: Гишүүд өөрсдөд нь хамааралтай учраас зугатаж байгаадаа биш, энэ өөрөө нэлээн үр дагавар дагуулсан учраас нухацтай хандаж байгаа байх гэж бодож байна. Давхардуулахгүйгээр гишүүд маань үндсэн асуудлаа гаргачихсан учраас ганц асуудал байна.5.10-ын хууль тогтоомжид өөрөөр заагаагүй бол Ерөнхийлөгчийн болон Улсын Их Хурлын сонгуульд нэр дэвшсэн гишүүний ёс зүйн асуудлаар сонгуулийн явцад гарсан гомдлыг Сонгуулийн ерөнхий хороо нягтална гээд. Түрүүн Нямдорж гишүүний хэлдэг үнэн. Энэ  дүрмээр Байнгын хорооны Ёс зүйн дэд хорооны дүрмээр Сонгуулийн ерөнхий хорооны өөрт хүлээгээгүй чиг үүргийг энэ 5.10-аар зааж өгөөд тэгээд нягтална гэж байгаа юм. Тэгээд нягтална гэдэг нь яана ч гэсэн үг юм бэ? Тэгээд үүнийг яагаад оруулсан юм бол гэдгийг асууя. Энэ хуультай зөрчилдсөн,  амьдралд хэрэгжихгүй заалт байна, 5.10.

Су.Батболд:  Энэ заалтан дээр тийм зөрчилтэй юм байж магадгүй, түүнийг янзалж болн. Ер нь бол энэ Улсын Их Хурлын гишүүний ёс зүйн асуудлыг ярихаар сонгуультай холбоотой ёс зүйн асуудал зайлшгүй орж ирээд байдаг юм. Түрүүчийн удаагийн хэлэлцүүлэг дээр Байнгын хороон дээр Сонгуулийн юм ямар хамаатай байдаг юм бэ гээд гишүүд яриад байсан. Тэгэхдээ ер нь бол бусад улс орнуудын хувьд бол сонгуулийн явцад Улсын Их Хурлын гишүүн гэдэг хүн чинь  бусад нэр дэвшигчидтэй цуг өрсөлдөж  байгаа юм. 

Тийм учраас бусад нэр дэвшигчээсээ давуу байдал гаргахгүй байх үүднээсээ сонгуулийн үед баримтлах ёс зүйн асуудлыг зайлшгүй тусгаж өгч баймаар байдаг. Түүнтэй холбоотой асуудлаар л үүнийг нь бид нар хариуцахгүй ээ, манай Дэд хороо хэлэлцэхгүй, тэр Сонгуулийн ерөнхий түүгээрээ авч хэлэлцэх ёстой.

Ж.Сүхбаатар: Энэ дээр би яагаад асуусан юм бэ гэхээр сая Батболд гишүүн хариулсан. Монголынх гажигтай гэдэг юм уу? Өөрсдийнхөө хүчтэй байлгах гэдэг юм уу, асуудал нь юу вэ гэхээр уг нь Улсын Их Хурлын гишүүний бүрэн эрх гэдэг бол дараагийн сонгууль зарлагдаад л Улсын Их Хурал хуралдах боломжгүй байх ёстой шүү дээ. Манай Үндсэн хуулиар төрийн дархлаа гээд явчихсан.  Тэгэхээр тэр Улсын Их Хурлын гишүүн биш, тэр чинь нэр эвшигч байгаа юм. Гишүүнийхээ эрх үүргийг хэрэгжүүлэхгүй зогссон байх ёстой шүү дээ, угаасаа.

Д.Дондог: Горимын санал хэлье гэж байна Нямдорж гишүүн.

Ц.Нямдорж: Энэ дээр одоо яг шийдвэр гаргаж чадахгүй байхаа.  Ер нь энэ гишүүний ёс зүй гээд баахан юм ярьдаг. Энэ их төвөгтэй асуудал.  Энэ аливаа орны парламентад  янзын янзын содон хүмүүс орж ирдэг нь нууц биш шүү дээ. Оросууд Жириновскийг учрыг нь ололгүй 20 жил болж байгаа биз дээ. Эмэгтэйчүүдийг үстээд, ус цацаад, болох болохгүй юм яриад, цаг нь ирэхээр хатуу үгээ хэлүүлчихээд, энэ Тайваны парламентынхан, Солонгосынхон сая зодолдож л байна билээ. Энэ их төвөгтэй асуудал. Тэгээд манай Үндсэн хуулиар гэмт хэрэг үйлдсэн тохиолдолд эгүүлэн татах ганцхан хариуцлагын санкци заагаад өгчихсөн, өөр ямар ч арга байдаггүй. Тэгээд ижилхэн ард түмний төлөөлөл болоод ороод ирчихсэн хүмүүс чинь бие биенээ шүүх гээд байдаг. Ийм сонин юм руу наадах чинь явчихаад байгаа юм.

Тийм учраас би Ёс зүйн дүрэмтэй болохыг нь эсэргүүцээд байгаа юм биш. Энэ дээрээ дахиад нэг сайн ажиллаад үзээч ээ. Болдогсон бол энэ асуудлыг өөр өнцгөөр хараад байгаа Тэмүүжин та бүхэн энэ ажлын хэсгийн бүрэлдэхүүнд ороод ний нуугүй муудалцаж, сайндаж энэ асуудлаа тал талаас нь яриад, ер нь ийм юмтай байх ёстой юм уу? Үгүй юу гэдгийг эцэслээд ирэх хэрэгтэй. Жишээ нь, үнэн үгийг яг арвынх нь цэг дээр аваачаад хатгаад тавихаар тэр үг сонсогдож байгаа хүн дээр маш хатуу буудаг шүү дээ, үнэн хэлчихсэн байдаг. Чи үнэн хэлсэн байна гэж ёс зүйн хороогоор орох юм уу? Яах юм бэ? Жишээ нь. Ийм л асуудал наана чинь болно шүү дээ.

Миний горимын санал бол ажиллах, ажиллахгүйн тухайд биш, та бүхэн дахиад нэг ажиллаад үзээч. Энэ хоёр намын бүлгээс орно биз, бие даасан гишүүдээс орно биз. Тэгээд Тэмүүжин, Сүхбаатар гишүүд өөрснөө ороод ажиллаад үзмээр байна. Сая Сүхбаатар гишүүний  шүүмжилдэг сонгуульд нэр дэвшсэн Их Хурлын гишүүн  гэж байхгүй шүү дээ. Их сонин томъёолол орж ирж байгаа биз. Бодвол юу гэж бодсон бэ гэхээр, Их Хурлын гишүүн дараагийн парламентын сонгуульд нэр дэвшчихээд явж байх хооронд нь ёс зүйтэй холбоотой асуудал байвал Сонгуулийн ерөнхий хороо хэлэлц гэсэн үг шиг байгаа юм. Тэр үед чинь Сонгуулийн ерөнхий хороонд ч тийм зав байхгүй, Сонгуулийн ерөнхий хороо ийм ийм тохиолдолд татна гээд хуульд заачихсан учраас энд ороод утгагүй л юм. Дахин ажилламаар л байна.

Д.Дондог: Одоо хоёр гишүүн түрүүнээс хойш гар өргөөд байгаа юм. Ламбаа гишүүн, Загджав гишүүн, Баярсайхан нарын үгийг сонсоод явъя.

С.Ламбаа: Би уг нь асуух асуулттай байсан, санал болоод явчих шиг боллоо л доо. Би энэ  Ёс зүйн хорооны дүрэм батлагдаад, үйл ажиллагааны дүрэм шүү дээ. Үйл ажиллагааны дүрэм өнөөдрийнх шиг гарах юм бол Энэ ёс зүйн хороонд орох нэг ч гишүүн олдохгүй.  Сүхбаатар л орно гэж байх шиг байна. Гишүүн, гишүүнээ магадлах юм гэнэ, шалгаж барьж. Энэ чинь ард түмнээсээ сонгогдсон гишүүнийг чинь яадаг яадаг ч билээ. 

Хоёрдугаарт, Байнгын хороогоор батална гээд байгаа нь, угаасаа нөгөө дүрмээ Улсын Их Хурлаар баталчихсан, Улсын Их Хурлын гишүүний эрх зүйн байдлын тухай хууль чинь их өндөр түвшингийн хууль байдаг. Тэр хуультай нийцсэн хэмжээний юмыг зөвхөн нэг Байнгын хороны хурлаар баталсан дүрмээр нэг нөхдүүд яах гээд байгааг ч мэдэхгүй байна. Түрүүн Нямдорж гишүүн ажлын бус цаг байхгүй гэж ерөөсөө байхгүй гэж хэллээ. Тэгвэл Их Хурлын гишүүнд ажлын цаг гэж байдаг юм уу?  Хараад байхад. Их сонин юм болчихоод байгаа юм. 

Тийм учраас  Нямдорж гишүүнтэй санал нэг байна. Ер нь яг ийм үйл ажиллагааны дүрмийг гаргах хэрэг байгаа ч юм уу? Цаанаа дүрэмтэй шүү дээ. Тэр дүрмийг нь хэрэгжүүлдэг байгууллага байгуулаад явчихаж болохгүй юу? 

Д.Дондог: Бараг санал байна даа.  Одоо саналаа хураачихвал яасан юм бэ? Горимын саналаар.

Д.Загджав: Тэгэхээр  олон гишүүд зөв зүйтэй хандаж байна. Бид нар авч  хаяшгүй юмаар хөөцөлддөгөө болих хэрэгтэй юм. Тэртэй тэргүй Улсын Их Хурлын гишүүний эрх зүйн байдлын тухай хуулийн дагуу л ажил үүргээ гүйцэтгэх ёстой. Дээрээс нь Ёс зүйн дүрэм чинь байгаа шүү дээ, Батболд оо. Төрийн өндөр албан тушаалтны ёс зүйн дүрэм журмаа л барьж ажиллаж байгаа гэж ойлгож байгаа. Тэгэхээр ийм юм оруулж ирээд, тэгээд би энэ Байнгын хороог ойлгохгүй болчихоод байгаа юм. Хууль санаачилдаг субъект болсон юм уу? Яасан юм бэ? Зарим үед хууль санаачлаад, дундуур нь Байнгын хороо, Их Хурлын гишүүдээс бүрдэж байгаа учраас гээд явчихаад байгаа юм. Энэ хуулийг Улсын Их Хурал баталдаг байхад сая туршихдаа хуучин сайн ажиллаж байсан энэ гишүүд яриад байна. Байнгын хорооны тогтоолоор хуулиасаа дээгүүр эрхийн хэм хэмжээ тогтоож байгаа акт гарах гээд ч байх шиг. Тэгэхээр ингэж болохгүй байхаа. Тийм учраас энэ төсөл санаачлагчид нь буцаах хэрэгтэй. Бид нар Төрийн албаны хууль, олон хуулийг  засаж бас нэлээн хэсэг явлаа шүү дээ. 

Д.Дондог: Бусад гишүүдтэй санал нэг байгаа юм байна. 

Су.Батболд: Энэ бүр завхарсан юм боллоо. Анх удаа ийм юм сонсож байгаа юм шиг боллоо. Ламбаа гишүүн хүртэл та урьд нь зөндөө сонссон хэрнээ анх удаа сонсож байгаа юм шиг ярилаа. Тэгэхдээ би ингэж бодож байнаа. Энэ ер нь батлагдахгүй юм байна л даа. Монголын парламент ёс зүйн дүрэмтэй болохгүй  юм байна. Ер нь бол дэлхийн улс орнуудын парламент бол ийм ёс зүйн дүрэмтэй байдаг. 

Төрийн өндөр албан тушаалтны ёс зүйн дүрэм гэж явж байгаад, тэгээд ерөөсөө төрийн өндөр албан тушаалтных больё, зөвхөн Их Хурлын гишүүдийгээ журамлая гээд больсон байхгүй юу.  Тэгэхээр ийм ойлголтын зөрүү байгаа учраас энэ ерөөсөө батлагдахгүй юм байна. Уг нь болчихвол зүгээр юм байгаа. 

Д.Энхбат: Би хэрүүл хийхгүй, Нямдорж гишүүнийг муу хэлэхгүй. Тэр улс төрчдийн хооронд байдаг л хэрүүл. Ёс зүйн дэд хорооны дүрэм батлагдахгүй бол ёс зүйн дэд хороо ер нь яаж ажиллах юм бэ? Татан буулгачих юм уу? Нэгдүгээрт.

Хоёрдугаарт, бас энд протоколд оруулах нэг зүйл байна. Улсын Их Хурлын хуулиар бол Ёс зүйн дэд хороон дарга нь цөөнхийн төлөөлөл байдаг.  Тэгэхээр одоо миний асууж байгаа асуулт Засгийн эрхэнд байгаа Ардчилсан нам бол цөөнх мөн үү? Биш. Хэрвээ тийм бол одоо Ёс зүйн дэд хороог ажиллуулах дээр би ганцаараа байна. Маш их сонирхож байна.  Гэхдээ асуулт, дүрэмгүй яаж ажиллах юм бэ? Аль эсхүл энэ дэд хороогоо татан буулгаатах.  Аль эсхүл яаралтай шийдэх хэрэгтэй.

Д.Дондог: Бид нар дүрмийг батлах гээд хэлэлцээд явж байгаа. Хэлэлцэж явж байтал өөр асуудлууд гарч ирж байгаа учраас өнөөдрийн хувьд батлах боломжгүй байна.

Су.Батболд: Би сая андуурчихаж. Би Дэд хороог ажиллуулах дүрмээ ярьж байгаад нөгөө урьд нь би тэр ажлын хэсэг дээр нь ажиллаж байсан учраас түүнтэйгээ андуураад хэлчихэж. Дүрмээ бол бид нар баталчихсан. Одоо энэ дэд хороогоо ажиллуулах дүрмээ батлах гээд байгаа юм. 

Г.Баярсайхан: Эрхэм гишүүдийнхээ энэ өдрийн амар амгаланг айлтгая.

Монгол Улсын Их Хурал гишүүддээ зориулж Ёс зүйн дүрэм баталсан. Энэ бол манай Монгол Улсын парламент өөрөө үнэхээр төлөвшиж, урагшаа нэг алхам хийж байна гэж би хувьдаа ойлгож байна. Энэ бол бид нар дэлхийд байхгүй шинээр дүрэм гаргах гээд байгаа юм биш шүү дээ. Энэ Парламентын засаглалтай улс гүрэн бүхэн бүгдээрээ ийм Ёс зүйн дэд хороотой байдаг юм билээ.  Их Хурлын гишүүний Ёс зүйн дүрмийг хэрэгжүүлэхийн тулд Ёс зүйн дэд хороо өөрөө дүрэмтэй байх ёстой. 

Тэгээд ер нь бол манай гишүүд тэгдэг шүү дээ, чуулган дээр саналыг дахин хэлэхэд, санал давхардуулахгүй гээд гишүүдээ шүүмжилдэг, мөн Байнгын хорооны хуралдаан дээр асуудлыг олон дахин ярихаар шүүмжлээд үгийг нь хэлүүлдэггүй. Тэгэхээр бид нар чинь энэ ёс зүйн дүрмийг манай Монгол Улсын Их Хурал  20 жил ярьж байна.  Бид нар 20 дахь жилдээ яриад баталсан. Энэ ажлын хэсэгт 11 гишүүн орсон байгаа. Бүгдээрээ  хурал дээр ирээд өөрсдийнхөө санал бодлыг солилцоод, өнөөдрийн ийм хэмжээнд хүрчихсэн байгаа. Суугаагүй гишүүд нь орж ирээд би бол нэг ёсондоо бусад гишүүдийнхээ хийсэн ажлыг үл хүндэтгэж, энэ ажилд тодорхой хэмжээний дэмжлэг үзүүлэхгүй байна гэж би хувьдаа ойлгож байгаа. Үнэхээр сонирхолтой байсан бол орж ирээд, Тэмүүжин гишүүн та бас энэ асуудлыг урьд нь яривал ярих бололцоо боломж бүрэн байсан. Цаана нь үнэхээр Монгол улсын үндэсний эрх ашиг өдөр болгон зөрчигдөж байна. Улсын баялгийг хулгайлж байна. Би юу гэж хэлж байна вэ гэвэл, авгайнхаа, хүүхдийнхээ компаний эрх ашгийг жишээлбэл Байнгын хорооны хурал дээр төлөөлөөд саналаа өгч байна. Таван толгой, Ухаа худгийн энэ асуудлууд дээр. Энэ чинь ашиг сонирхлын зөрчил явагдаж байна, ёс зүйн зөрчил гараад байна.

Бид нар үнэхээр ёс зүйн дүрмээ хэрэгжүүлье гэж байгаа бол Ёс зүйн дэд хороогоо дүрэмтэй болгоё. Амьдрал бид нараас шаардаж, нийгэм бид нарыг харж байгаа. 

Д.Дондог: Баярсайхан гишүүн дүрмээ баталъя гэж байна.

Г.Баярсайхан: Би Дэд хорооны даргын хувьд  үүнийгээ дүрэмтэй болгоё гэсэн бодолтой байгаа. Даргыг сонгох нь та бүхний эрх шүү дээ. Дахиад сонгоно уу байна уу? Энэ асуудал нээлттэй, чөлөөтэй байгаа гэж бодож байгаа.

Д.Лүндээжанцан: Манай Улсын Их Хурлын гишүүний Ёс зүйн дүрэм батлах тухай Их Хурлын тогтоол  2009 оны 4 сарын 30-нд батлагджээ. Албаны үйл ажиллагаанд баримтлах ёс зүйн хэм хэмжээ гэдэг нь  7 зүйлтэй, ашиг сонирхлын зөрчилтэй холбоотой ёс зүйн хэм хэмжээ нь бараг  10 гаруй зүйлтэй. Хөрөнгө орлогын мэдүүлэг, албан томилолттой холбогдсон ёс зүйн хэм хэмжээ нь  4 зүйлтэй, шагнал, бэлэг дурсгал хүлээн авахтай холбогдсон ёс зүйн хэм хэмжээ нь 4 зүйлтэй, сонгуулийн сурталчилгааны  үеэр баримтлах ёс зүйн хэм хэмжээгий нь иш татаад заачихсан. Ингээд 7-д нь ёс зүйн дүрмийн биелэлтэнд Ёс зүйн дэд хороо хяналт тавин ажиллах бөгөөд  уг дэд хорооны ажиллах журмыг тусгай дүрмээр тогтооно гээд заачихсан байна. Тэгэхээр бид Ёс зүйн дүрэмтэй байна. Энэ ёс зүйн дүрмээ хэрэгжүүлэх ёстой. Хэрэгжүүлэхийн тулд яг энэ дүрмийг батлах гэхээр жаахан бэлэн болоогүй байна.  Бас нэг жаахан ойлголтын зөрүүнүүд байх шиг байна. Том хууль нь арай гараагүй, тэр доторхи зүйлүүд нь тодруулагдаж, давхардаж орж ирнэ. Ингээд   Ёс зүйн байнгын хорооны дүрмийн хувьд ёс зүйн дүрмээ хэрэгжүүлж, хяналт тавих процессыг нь хариуцлагын хэсэгтэй нь зааж өгч байгаа юм байна. Энэ дотроо жаахан яриа байна. Энэ болтол ажиллахгүй суугаад байх үг биш гэж би ойлгож байна. Яагаад гэхээр Ёс зүйн дэд хороо ажиллаж болно. Энэ дүрмээ бариад ерөнхий Байнгын хороо, Дэд хороодын ажилладаг ерөнхий дүрмээрээ олонхи, цөөнхи болоод асуудлыг тодруулаад, дүгнэлтээ гаргаад Байнгын хороондоо оруулдаг энэ ерөнхий дүрмээрээ явж болох нь ээ.

Ийм учраас хий эргэчихээд, одоо Улсын Их Хурлын гишүүний ёс зүйн хэм хэмжээг баримтлахад хий эргэчихээд суугаад байхгүй юм бол байна. Тэр болтол, тэгэхдээ дүрэмтэй болох нь илүү амар, хялбар, тодорхой болох юм байна. Ийм учраас Улсын Их Хурлын гишүүний эрх зүйн байдлын хуулийг гарангуут энэ дээрээ дахиж нэг жаахан ажиллаад, нийцүүлээд хамт оруулж ирээд батлуулъя гэсэн горимын саналтай байна.

Д.Дондог: Гишүүд нэг саналтай байна. Энэ анхнаасаа яагаад орж ирсэн бэ гэхээр Дэд хорооны дүрэм, Байнгын хорооны дүрмийг тухайн Байнгын хороо, Дэд хороогоор нь баталдаг хуулийн заалттай. Тэр утгаараа нэг Дэд хорооны адилаар орж ирээд өнөөдөр энд яригдаж байгаа. Гэтэл түрүүн Нямдорж гишүүний хэлдгээр энэ дэд хороон дээр ярихааргүй юмнууд байна гээд байгаа юмнуудыг гишүүд эргэж харъя гэсэн нэлээн саналууд гарч байна. Батлахгүй гэсэн гишүүн бол өнөөдөр нэг ч хүн тэгж үг хэлсэнгүй. Батлахдаа жаахан юм харъя гэж байна. Тэгэхээр үүнийгээ цаашид нь үргэлжлүүлээд Байнгын хорооны хуралдаанаар нээлттэй орхиод, сая Лүндээжанцан даргын хэлдгээр Их Хурлын гишүүний эрх зүйн байдлын тухай хуулиудыг өөрчлөөд ирэхэд дахиад асуудал гарвал түүнээсээ юм суулгаж аваад тэгээд баталъя гэсэн саналтайгаар түр хойшлуулах уу? Тийм маягаар тогтоё.

Энэ саналыг дэмжиж байгаа гишүүд гараа өргөнө үү.

15-14

Ингээд хоёр дахь асуудлыг хэлэлцэж дууслаа.

Д.Лүндээжанцан: Энд Байнгын хорооны даргад нэр дэвшүүлэх асуудал байгаа юм. Дондог гишүүн хурал удирдаад явъя. 

Би нэр дэвшүүлэх асуудлаа оруулъя.

Э.Бат-Үүл: Лүндээ дарга хурлын дэг эвдээд байна. Бүлгийн дарга орж ирээд хэлэлцэх асуудлын дарааллыг өөрчлөөд л . . . 

Засгийн газрынхаа асуудлыг хэлэлцээд тэгээд бүлгийн даргын асуудлыг хэлэлцье. Дэгээрээ л явъя.

Хүрэлбаатар даргын танилцуулах асуудал чинь их чухал юм байгаа.  

Д.Дондог: Хэлэлцэх асуудлыг хэлэлцээд явж байтал 4 дэх асуудлыг З дугаар асуудал болгож хэлэлцье гээд Лүндээжанцан дарга горимын санал гаргачихлаа.

Горимын саналыг дэмжиж байгаа гишүүд гараа өргөнө үү.

15-8. Дэмжигдлээ.

Улсын Их Хурлын чуулганы хуралдааны дэгийн тухай хуулийн 15 дугаар зүйлд заасны дагуу Байнгын хорооны гишүүд Байнгын хорооны даргад нэр дэвшүүлнэ гэж байна. 

Төрийн байгуулалтын байнгын хорооны даргад нэр дэвшүүлэх тухай асуудлыг хэлэлцье.

Нэр дэвшүүлэх тухай асуудлаар МАХН-ын бүлгийн дарга Д.Лүндээжанцан танилцуулна.

Д.Лүндээжанцан: Өчигдөр хуралдсан МАХН-ын бүлгийн хурлаас Төрийн байгуулалтын байнгын хорооны даргад Өлзийсайханы Энхтүвшингийн нэрийг санал болгохоор тогтсон.

Энхтүвшин дарга энэ Төрийн байгуулалтын байнгын хороог жил гаруй хугацаанд толгойлж ажиллаж байна. Их Хурлын хуульд заасны дагуу Байнгын хорооны даргын бүрэн эрхийн хугацаа нэг жил байна. Улируулан сонгож болно гэсэн ийм заалт байгаа учраас энэ заалтыг удирдлага болгоод Энхтүвшин даргын нэрийг Төрийн байгуулалтын байнгын хороонд нэр дэвшүүлж байна.

Д.Дондог: Баярлалаа. Лүндээжанцан даргын саяны танилцуулгатай холбогдуулаад асуулттай гишүүн байна уу? Энхбат, Тэмүүжин гишүүд.

Д.Энхбат: Их Хурлын олонхийн бүлгээс санал байна. Тэгэхээр би бол цөөнх.  Нэр дэвшүүлээд ялагдах ёстой. Тийм учраас Байнгын хорооны даргад цөөнхөөс надаас өөр хүн байхгүй учраас би өөрийгөө дэвшүүлж байна.

Би Дангаасүрэнгийн Энхбат. Төрийн албанд 10 жил ажилласан. Олон нийтийн 10 жил, хувийн секторт 10 жил. Ер нь бол төрийн ажиллагааг мэднэ. Тэгээд Байнгын хороон дээр олонхийн саналыг хүндэтгэнэ, шийдвэрийг дагана. Тэгэхдээ зарчмын байр суурь бол бид бас өөрийнхөө байр суурийг илэрхийлж, нэр дэвшүүлэх ёстой гэж бодож байна.

Х.Тэмүүжин:  асуулт байна.

Д.Дондог: Уг нь асуулт асуусан. Тэгтэл дараа нь нэр дэвшүүлэхийг би тэртэй тэргүй асуух гэж байсан. Арай түүнийг хүлээж амжилгүй Энхбат гишүүн саналаа хэлчихлээ. Нэгэнтээ хэлсэн юм тэгээд явъя. Одоо Тэмүүжин гишүүн асуултаа асууя.

Х.Тэмүүжин: Монгол Улсын хувьд  уул уурхайн баялагтай холбоотойгоор эдийн засгийн шийдвэрүүд олон талаараа маш хурдтай гарч байгаа. Гэхдээ нэг эмзэглүүлж байгаа зүйл нь юу вэ гэхээр хэрвээ засаглалаа  сайжруулж чадахгүй бол уул уурхайн энэ баялаг, энэ их мөнгө, мөнгө дагаж байгаа улс төрийн шийдвэрүүд Монгол Улсын хувьд тэр дундаа ардчилалд өөрөө нэлээн халгаатай байх магадлал улам бүр өндөрсөж байгаа юм. Тийм учраас Засгийн газар ерөнхийдөө эдийн засгийн шийдвэрүүдээ хурдан гаргаад, эдийн засгийн өсөлтийг хангах чиглэлээр илүү анхаараад эхэллээ.

Засгийн газар нөлөө талдаа сул тал орхиж байгаа нь юу вэ гэхээр Төрийн байгууллагууд маань энэ шийдвэрүүдийн хүрээнд үнэхээр хариуцлагатай ил тод, шударга сайн засаглалын хэм маягтай байж чадах уу? Үгүй юу гэдэг дээрээ тодорхой шийдэл, тодорхой бодлого гаргаж ирж чадахгүй байгаад байгаа юм. Засгийн газар энэ бодлогууд дээр сул ийм ажиллаж байгаа нөхцөлд Улсын Их Хурал энэ чиглэлийг хариуцаж байгаа мэргэжлийн Байнгын хороо илүү анхаарал тавьж, зайлшгүй ажиллах шаардлага гарч ирж байгаа юм. 

Эдийн засгийн чиглэлийн шийдвэрүүдийг дагаад шогшоод байх юм бол манай улсын хувь заяа ерөнхийдөө Африкийн гэж яриад байгаа тэр чиглэл рүү улам бүр хурдтай очих магадлал их байгаа. Тийм учраас парламентад энэ дөрвөн жил, магадгүй дараагийн дөрвөн жил хамгийн хүчирхэг мэргэжлийн түвшинд ажиллах ёстой үндсэн 3 Байнгын хороо байгаа гэж бодож байна. Түүний нэг нь Төрийн байгуулалтын байнгын хороо. Төрийн шинэтгэлийг мөнгөний урсгалаас үл хамаараад хурдацтай хийж чадах уу? Үгүй юу? Улс төрийн мөнгө дагасан энэ шийдвэрүүдийг хянах бололцооны төрийн хяналтын механизмтай байж чадах уу? Үгүй юу? Яг үндсэндээ төр хэдийчинээ сул байна, төдий чинээ олигархууд мөнгөн дээр зодолдоно. Эхэлчихлээ шүү дээ, телевизээр гараад бүх юмнууд нь эхэллээ. Шийдвэр гаргахын тулд өөрсдөө пиар яваад эхэллээ. Ийм нөхцөлд Монголын засаг төр өөрөө тэр хүмүүсийг хуулийн дор барьж чадахуйц хүчтэй, үр ашигтай байж чадах эсэхээ шийдэхийн тулд Төрийн байгуулалтын байнгын хороонд бодлого хэрэгтэй.  Ийм бодлогыг хэлэлцүүлэхийн тулд Байнгын хороо өөрөө бүтэцтэй байх ёстой.

Тийм учраас би бол Төрийн байгуулалтын байнгын хороо дороо Төрийн шинэтгэлтэй холбоотойгоор дэд хороо юм уу  байгуулах ёстой гэж үзэж байгаа. Тэр чиглэлээрээ альтернатив бодлогыг Засгийн газар гаргаж ирж ажиллагаанд оруулах ёстой гэж бодож байгаа. Танд ийм бодол санаа байна уу? Энэ өөрчлөлтийг, улс төрийг дэмжих, хүсэл эрмэлзэл байна уу?  Яагаад гэвэл энэ Байнгын хорооноос шалтгаалж байгаа учраас. Хоёулангаас нь асууж байна.

Ө.Энхтүвшин: Төрийн албыг шинэчлэх ёстой, улам боловсронгуй болгох ёстой гэдэг дээр Тэмүүжин гишүүнтэй санал нэг байна. Ер нь бол үүнийг даруйхан хийх ёстой гэдэг байр сууриа өнгөрсөн хугацаанд Улсын Их Хурлын чуулган дээр, энэ Байнгын хорооны хурал дээр удаа дараа хэлж байсан. Энэ 1995 онд батлагдсан хууль маань хэд хэд засвар, нэмэлт өөрчлөлт ороод явж байгаа. Ерөнхийдөө айхтар зарчмын өөрчлөлт орж чадаагүй. Тийм учраас төрийн албыг үнэхээр  иргэдэд төрийн үйлчилгээг хүргэж чаддаг, шуурхай тэр үйлчилгээг хүргэдэг хяналттай, хариуцлагатай ийм л тогтолцоо болгох ёстой гэдэг дээр санал нэг байна.

Ер нь төрийн алба жилээс жилд данхайгаад яваад байдаг. Төрийн албан хаагчиддаа хүрч ажиллаж чадахгүй байгаа нь үнэн. 150 хэдэн мянган албан хаагчидтай болсон. Ирэх жил дахиад нэмэгдэнэ, түүний дараагийн жилд  дахиад нэмэгдэнэ. Яагаад гэвэл шинэ сургууль баригдана, шинэ эмнэлэг баригдана,  шинэ соёлын төв баригдана, түүнийгээ дагаад Төрийн алба дээшээ албан хаагчийн тоо өсөөд байдаг. Тийм учраас энэ төрийн албаа хамгийн түрүүнд цэгцэлье гэдэг дээр би байр суурь нэг байгаа. Яахав гэхээр цомхон болгоё. Энэ  150-160 мянга биш. Яг өнөөдөр төрд  байх ёстой ажил үйлчилгээ, албан хаагч нь хэн байх вэ гэдгийгээ эхлээд тогтооё гэж байгаа. Түүнийг яаж тогтоох вэ гэхээр төрд ямар ажил үйлчилгээ байх ёстой вэ гэдэг дээр жагсаалтаа эхлээд гаргая. Жишээлбэл, Батлан хамгаалах, хил хамгаалах, тагнуулын энэ яамдын аппаратууд, мэдээж хэрэг энэ бол төрд байна. Үүний дараа үлдэж байгаа тэр ажил үйлчилгээг бас хувьд гаргаж болох нь юу байна вэ гэдгийг бас гаргаад өгөх хэрэгтэй. Хувьд гаргах юу байна вэ? гэрээгээр гүйцэтгүүлж болох юм байна вэ? төрийн бус байгууллагуудаар гүйцэтгүүлж болох ажил үйлчилгээ нь юу байна вэ гэж ингэж ялгаад үзэхээр аяндаа шийдэх ийм аргачлал гараад ирнэ гэж үзэж байгаа юм.

Тийм учраас энэ үйлчилгээ, багш, эмч нарыг зайлшгүй төрд байлгах ёстой гэж ингэж үзэхгүй байгаа. Ерөөсөө л төрд байх ёстой тэр ажил үйлчилгээгээ дагаад төрийн албан хаагчдыг хэд ч байдаг юм бэ? Яг тоо гаргаж чадаагүй л дээ, 40-50-иад ч мянга байж магадгүй, түүнийг нь үлдээгээд, ингээд тэр үлдэж байгаа хэсэгтэйгээ ажилласан шиг ажиллая, цалингий нь өгсөн шиг өгье. Хяналтаа тавьсан шиг тавья. Тэгж байж төрийн алба маань өөрөө хяналттай, нэр хүндтэй болж төлөвшинө гэж ингэж боддог юм.

Байнгын хорооны дэргэд нэг дэд хороо ажиллах ёстой. Түүнийгээ байгуулж чадаагүй байгаа, бүртгэлтэй холбоотой нэг дэд хороо байгаа. Ямар дэд хороо байх вэ гэдэг дээр бодож байгаа зүйл бий. Гэхдээ бид нэг хууль өргөн барьсан. Тэр дотроо оруулж амжаагүй байгаа. Сүүлийн үед та болоод таны бас хэсэг гишүүд санал тавиад байгаа. Энэ Төрийн байгуулалтын байнгын хороонд дахиад түр хороо ч байдаг юм уу? Таны хэлсэн тэр асуудлыг хариуцсан дэд хороо байгуулахад болохгүй зүйл байхгүй гэж үзэж байгаа. Үүнийгээ хуульдаа нэмэлт, өөрчлөлт оруулаад таны болоод хэсэг гишүүдийн өргөсөн нэг төсөл явж байгаа. Би болоод хэсэг гишүүдийн өргөсөн нэг төсөл явж байгаа. Тэр төслийг тун ойрын хугацаанд хэлэлцээд, нэгтгэвэл нэгтгээд, эсхүл тус тусад нь яриад явах юм уу? Үүнийгээ шийднэ гэж бодож байгаа.

Д.Энхбат: Товчхон хариулъя. Би бол төрийн ажлаас гадна удирдлагын шинжлэх ухаанаар эрдмийн зэрэг хамгаалж байсан. Ер нь энэ төрийн бүтэц, зохион байгуулалтыг нэлээн сайн мэднэ, онолын хувьд. Тэмүүжин гишүүний асуултанд хариулахад нэгэнт цаг бага учраас товчхон хариулъя. Одоо Монгол Улсын төрийн ажиллах орчин эрс өөр болсон, сүүлийн 20 жилд. Өнөөдөр Монголын төр системийн хямралд байгаа. Миний ойлгож байгаагаар энд олон факторууд бий. Тэгэхдээ би нэг зүйлийг ойлгож байна. Одоо төрийн бүтэц бол зөвхөн төр төвтэй нийгмийн бүтцээс бизнесийн байгууллагуудыг яаж идэвхжүүлэх вэ? олон нийтийн байгууллагуудыг яаж эмчлэх вэ?  товчоор хэлбэл Монгол бол улс төрийн ардчиллаас дараагийн ардчиллын институцуудыг байгуулах энэ шинэ үе рүү орж байгаа юм. Бид өнөөдөр Монгол Улс институцуудаа байгуулж чадахгүй байна. Бүх төрлийн нийгмийн салбарт. Бизнесийн салбарт ч мэргэжлийн холбоог байгуулж чадахгүй байна, олон нийтийн байгууллагатай ч ажиллаж чадахгүй байна. Төрийн байгууллагууд ч үүнд функциэ тааруулж чадахгүй байна.

Тийм учраас Тэмүүжингийн хэлж байгаатай би 100 хувь санал нэг байна. Өнөөдөр Монголд төрийн хөгжлийн цоо шинэ концепци хэрэгтэй. Энэ концепци бол нэг шөнийн дотор бий болохгүй. Үүнийг маш эрчтэй хийж, улс төрийн голлох хүчнүүд идэвхтэй оролцох ёстой.

Төрийн байгуулалтын байнгын хорооны даргад би өөрийгөө нэр дэвшүүлж байгаа зарчмын асуудал. Би Энхтүвшин гишүүнийг хүндэтгэж байна. Гэхдээ миний зарчмын байр суурь. Юу вэ гэвэл, би өнөөдөр МАХН, Ардчилсан намын эрх ашгийг хамгаалахгүй ээ. Үүн дотор байгаа нөлөөлөлд автагдахгүй. Яг энэ өөрчлөлтийг энэ хоёр намд байгаа хийе гэсэн бүх хүмүүсийг нэгтгээд хийж чадна. Чадна гэдэг нь тэр процессыг нь галыг нь явуулж чадна. Мэдээж олон түмэн хийнэ. Олон гишүүд, олон улс төрчид. Тийм учраас өнөөдөр Монгол бол өөр замаар, өөр цаг үед ирсэн учраас өөр замаар явах ёстой. Би үүнд хатуу итгэлтэй байна.

Тийм учраас Төрийн байгуулалтын байнгын хороо энэ шийдвэрлэх үед магадгүй шинэ үзэл санаа, шинэ бодол оруулж ирэх хэрэгтэй. Тийм учраас би өөрийгөө дэвшүүлж байгаа юм. Тэгээд энэ эрх барьж байгаа хоёр намын хамгийн өөрчлөлт, шинэчлэл хийе гэсэн гишүүдтэй нийлээд энэ ажлыг үзэл санааных нь хувьд зохион байгуулалтын хувьд хийж бол би чадна. Мэдээж хийхийг нь хамтаараа хийнэ гэсэн ийм л байр суурьтай байна.

Тийм учраас энэ ажлыг маш эрчтэй хийх хоёр жил байна гэж үзэж байна.

Э.Бат-Үүл: Ийм юманд сүүлийн үед санаа зовж байнаа, Энхтүвшин дарга аа.  Төрийн байгууллагын ажил зарим нэг хүмүүсийн нэлээн хэтрүүлж хэлснээр бол гудамжнаас удирдагдаж байна уу гэсэн ийм хандлага газар аваад байгаа юм. Би нэг зүйлийг телевизээр хараад, энэ З жилийн өмнө болсон үйл явдал. Монгол Улсын сайд нь нэг хөдөлгөөнтэй хамтраад гэрээ байгуулж байгаа юм. Монгол Улсын сайд. Зүгээр нэг шахалт үзүүлж, тэгээд түүнтэйгээ бууж өгөөд гэрээ байгуулж байгаа юм.  Яг үнэндээ тэр үед бол тэр сайдыг Үндсэн хууль зөрчсөн гээд огцруулах ёстой л байсан.  Одоо ингээд  Их Хуралд асуудал шийдэх гэж байхад  шууд л удирдамж өгөх жишээтэй, гаднаас. Бид нар чинь Үндсэн хуулиар Их Хурлын бүрэн эрх гэж юу юм бэ? Засгийн газрын бүрэн эрх гэж юу юм бэ гээд тодорхой заасан байгаа. 

Иргэний хөдөлгөөнүүд эсхүл олон түмний санаа бодлыг сонсох нь зүйтэй. Тэгэхдээ шийдвэрээ гаргаад үйл ажиллагаа хийх хуулийн үүрэгтэй.  Ийм юм их алдагдаж байна. Үнэхээр их алдагдаж байна. 

Сүүлийн үед хариуцлагатай албан тушаалтнууд далдуур өөрсдөө гудамжинд хөдөлгөөн зохион байгуулчихаад, тэгээд шийдвэр гаргах гэхээр үгүй тэд нар тэгээд болохгүй байнаа. Энэ бол аюул. Ийм байгаа тохиолдолд, ойрын Монголын ирээдүй бол улс төрийн их тогтворгүй байдалд автана гэж бодоод байгаа юм, миний таамаглал. Их тогтворгүй байдалтай, их хагарал болох байх. Яагаад гэвэл энэ уул уурхайн баялаг бол бидэнд их гай чирнэ. Одоо бол та бүхэн мэдэж байгаа. Гадны гүрнүүд ил цагаан зарладаг боллоо. Бид нар тэр Оюутолгойг авах ёстой байсан. Бид нар Таван толгойг нь авах ёстой байсан гээд бичдэг. Сонгуулийн дүнгий нь хүртэл тэр сонгогдсон байна, одоо тэр баялаг манайд ирэхгүй нь ээ гэсэн прогноз хийгээд сууж байна. 

Бид нар ийм тогтворгүй байдал руу орох хандлагатай. Гэтэл төр нь өөрөө ард түмэн нь сонгоод, бүрэн эрхийг нь өгөөд засаглал гээд байхад засаглаж чадахгүй болчихоод байна. Энэ хоёр ардчиллыг хоёулаа сүйдэлнэ. Тогтвортой байдал, ардчилсан засаглалыг хэрэгжүүлж чадахгүй, бид нар дампуурч дуусна.  Энэ чиглэлээр тодорхой, энэ хариуцлагыг байдлыг яаж зогсоох вэ? энэ зүгээр  нэг нөхөр орж ирээд хэвлэлийн бага хурал хийгээд загнаад, шийдвэр гаргавал хохь чинь шүү гээд явж байгаа юм.  Үүнийг яаж зогсоох вэ? 

Ө.Энхтүвшин: Ерөнхийдөө төрийн албыг энэ төрийг яаж төр шиг болгох вэ? хяналттай болгох вэ?, хариуцлагатай болгох вэ гэдэг тухай яригдаад байгаа зүйл.  Би хамгийн  түрүүнд юунаас эхлэх ёстой вэ гэхээр Сонгуулийн хуулиас эхэлнэ гэж бодож байгаа. Сонгуулийн хуулийн тогтолцоог зайлшгүй өөрчлөхгүй бол болохгүй байгаа, болохгүй болсон гэж бодож байгаа. Үүнийгээ ялангуяа энэ хамтарсан Засгийн газар байгаа энэ үедээ хоёр том хүчин ингээд хамтраад ажиллаж байгаа, Засгийн  газрын хөтөлбөрөө хамтарч боловсруулж, түүнийгээ батлуулсан энэ үедээ л үүнийгээ хийж авах ёстой гэж бодож байна. Үүнийг цэгцлээгүй байгаа цагт цаашаа хийж байгаа өөрчлөлт бол зүгээр нэг өнгөний хэлбэр төдий тийм л зүйл болно гэж бодож байна. Хамгийн том өөрчлөлт бол энэ байх ёстой.

Хоёрдугаарт нь,  би түрүүн хэлсэн. Энэ төрийн алба гэдэг данхайсан нэг ийм юмаа цэгцэлье. Энэ төр гэдэг юмаа хумиж авъя. Энд байх ёстой, хэн нь жинхэнэ төрийн албан хаагчид гэж эндээ үлдэх вэ гэдгийг үлдээгээд тэр хүмүүстэйгээ ажилласан шиг ажиллаж, тэнд ажиллуулах ёстой хүнээ сонгосон шиг сонгоод, ингээд хяналт тогтоох ёстой гэж бодож  байна. Тэгэхгүй бол зүгээр л урсаад л байна. Ийм учраас тогтолцоо тал руугаа хандаж бид нар энэ хамтарсан Засгийн газар байгаа үед ийм ийм том өөрчлөлтүүдийг бушуухан хийх юмсан даа гэж бодож байна.

Д.Дондог: Асуултанд хариулж дууслаа. Үг хэлэх гишүүн байна уу? Нямдорж.

Ц.Нямдорж: Энхтүвшин даргыг дэмжиж байна.  Миний хэлэх гэсэн гол санаа гишүүдийн ярианаас үүсч гараад байгаа юм. Энэ  Тэмүүжин гишүүн олон дахин ярьж байгаа юм, засаглал болохгүй байна гэж. Энхбат гишүүн системийн хямрал болчихлоо гэж олон удаа ярьж байхыг сонссон.  Энэ Монголд их сонин юм бий болчихоод байгаа юм.  Яг үнэнийг хэлэх юм бол эдийн засгийн чадавхи муу байгаагийн үндсэн шалтгааныг эдийн засгаас өөрөөс нь хайх биш, өөр газраас очиж хайгаад байгаа учраас ийм ярианууд гараад байгаа юм.

Та бүхний сайн мэдэх АНУ-ын Үндсэн хууль гайхамшигтай бүтээл тулдаа  200 жил явж байгаа юм биш. Зүгээр л үүнийг тэвчиж, үүнийг ёс суртахуун болгож америкчууд амьдарч байгаад учир нь байгаа юм. 1806 онд батлагдсан Францын Напелоны Иргэний хууль гэж байдаг. Одоо хүртэл тэр хууль Францад хүчинтэй мөрдөгдөж байгаа.  12 онд Броденогийн талбарт ялагдчихаад Напелоны хэлсэн алдартай үг байдаг. Би  30-аад байлдаан хийж нэгэнд ялагдлаа. Миний Иргэний хууль бүх дэлхийг эзэлнэ гэж хэлээд үлдсэн амьдралаа шоронд өнгөрүүлсэн байдаг. Напелоны  1806 оны  Иргэний хуулийг Японууд  1949 онд хуулаад одоо Японы Иргэний хууль болчихсон. Тэр Иргэний хууль зүүн өмнөд Азийн Японы эзэмшилд байсан бүр орнуудаас харахад латин Америкт Францын нөлөөнд байдаг орнуудадд түгчихсэн байгаа юм. Ингэж энэ хуулийн тогтвортой орчин явж байгаа юм.

Манайх болохоор ерөөсөө л өнөөдөр нэг хууль баталчихаад, маргааш нь болохгүй байна гэсээр байгаад хуулийн төрийн тогтвортой орчноо бодохгүй яваад байгаа юм. Би дутагдал байгааг ойлгож байна. Үүнийг нэг талаас нь өөрчлөх асуудлыг ярихын зэрэгцээгээр нөгөө талаас энэ төр, хууль хоёрыг яаж тогтвортой байлгах вэ гэдэг асуудал дээрээ улс төрчид, улс төрийн намууд цаашдаа анхаарч ажиллахгүй болохгүй харагдаад байгаа юм. Би эсэргүүцэж хэлж байгаа юм биш шүү. Санаа аваасай гэсэндээ хэлж байгаа юм. Би жишээ нь өөрөө З үеийн хуулийн орчинд ажилласан хүн. Социализмын үе гэж 60-аад оны гол Эрүү, Иргэний батлагдсан үеийн хууль дээр ажиллаж байлаа,  1987 онд Эрүүгийн батлагдсан хууль дээр ажиллаж байлаа, шилжилтийн үеийн Эрүүгийн хууль Нарангэрэл багшийн ажиллаж байгаад батлуулсан хууль дээр ажиллаж байлаа, одоо  2002 онд шинэ мөрдөж байгаа хууль гээд ингээд бараг 4 үеийн хуулийн орчинд ажиллаж байна. Үүнээс харагддаг юм юу байдаг вэ гэхээр тонгочуулаад байх тусам сайжраад байна гэж байдаггүй юм гэдэг ганц юм харагдаж байна. Ер нь яаж энэ хуулийн тогтвортой орчныг байлгах вэ? үүндээ яаж энэ ард, иргэдийг заншил нь болгох вэ? дараа нь ёс суртахуун болдог ёс бий. Ийм юман дээрээ давхар бодолцож явахгүй бол одоо төрийн алба их данхар байна гэсэн шүүмжлэлийг л байнга яриад байна. Монголын төрийн алба данхар биш. Данхар болгоод байгаа юм нь багш, эмч нар гэсэн энэ том масс төрийн албаны бүрэлдэхүүнд байгаа учраас л тоо нь том харагдаад байгаа юм. Эд нарыг төрийн албанаас гаргачихвал Монголын төрийн алба жижигхэн юм байдаг. Нэг байшинд багтана жишээ нь. Монголын хуулийн яам жишээ  нь 100 хүрэхгүй хүнтэй. Хятадын хуулийн яам 1000 хүнтэй л байдаг юм. Хүндээ таарсан зохион байгуулалт тэнд явж байна. Ийм ийм юмнууд байдаг учраас өөрчлөлтийг ярихын зэрэгцээгээр тогтвортой байдлыг бодмоор байгаа юм. Яг үнэнийг хэлбэл сүүлийн  20 жилд энэ Монголын ард түмэнд Монголын төр, хууль хоёрыг тогтворгүй болгоогүй шүү дээ. Голлох улс төрийн намууд, голлох улс төрчид сонгуулийн зорилгоор, улс төрийн зорилгоор хуулиар төрөө тогтворгүй болгоод байгаад л асуудал  оршиж байгаа юм. 

Би Энхбат гишүүний зарим зарим ярьж байгаа эрүүл юмыг хүндэтгэж сонсдог. Жишээ нь энэ сонгуулийн амлалтууд. Энэ их сонгуулийн амлалтуудаас болоод Монголын эдийн засаг өөрөө өөрийгөө даах чадавхи нь байхгүй болох тал руугаа явж байгаа нь үнэн шүү дээ. Үүнийг ард түмэн гуйгаагүй шүү дээ. Ийм ийм юмнууд байгаа учраас юмаа цаашдаа их барьцтай ярихгүй бол энэ мөнхийн хөдөлгөөн хэзээ ч сайн юманд хүргэдэггүй. Хууль тогтвортой байх талд нь Төрийн байгуулалтын байнгын хороо их гарцаагүй юман дээр за гэж дуугарна уу гэхээс биш, хоёрын хооронд юм оруулж ирэх болгонд нь Их Хурал шахаж гаргаад байх нь бас бодлого биш. Засгийн газар тэртэй тэргүй мөнгөний гачаалд байнга нэрвэгдсэн, нэг юм болохгүй болохоор нэг юм оруулж ирээд батлуулах гэж оролдоод байдаг нь аль ч орны Засгийн газарт байдаг л зүйл. Төрийг, хуулийг тогтвортой байлгахын үүд Их Хурлын Байнгын хороод наадахаа одоо байгаа хуулийн орчинд ажилла гэдэг даалгаврыг өгөөд явуулах арга бас байж байгаа. Үүнийг давхар бодмоор байгаа юм.

Ж.Сүхбаатар: Нэр дэвшүүлж байгаа процессыг ашиглаад төрийн албатай холбоотой асуудлаар бас товчхон ганц хоёр зүйл хэлье. МАХН-ын бүлгээс нэр дэвшүүлж байгаа Энхтүвшин даргыг Төрийн байгуулалтын байнгын хорооны даргаар улируулан сонгохыг дэмжиж байгаа. Мөн Энхбат гишүүнийг ч гэсэн Парламентат ёсны ардчиллыг хөгжүүлэх үйл хэрэгт биеэр үлгэрлэж байгааг бас хүндэтгэн үзэж байна.

 Төрийн ажил үйлчилгээний жагсаалтыг гаргана гэдэг бол хамгийн чухал.  Эхлээд эрх мэдлийг хуваарилах биш, эхлээд ажлаа хуваарилъя, ажлынхаа жагсаалтыг гаргая, ажлаа дараа нь төв, орон нутгийн түвшинд салгаж, хуваарилна гэдэг бол төрийн алба цомхон, чадварлаг болно. Заавал хүний хувьд буурч гэдэг юм уу? Хүчин чадлын хувьд буурах тухай асуудал биш юмаа гэдэг энэ утгаар нь би дэмжиж байгааюм.

Хоёрдугаарт, Сонгуультай холбоотой асуудал гэхээр бид бас ер нь парламентат ёсоо бэхжүүлэх чиглэлээр ажиллах үүднээс би ямар асуудлыг бодож байна вэ гэхээр парламентын гишүүдийн тоог цаашдаа нэмэгдүүлэх ёстой юм байна. Монголын 5-10 гишүүн зохион байгуулалтанд ороход гадны компаний тодорхой хүмүүсийн захиалгыг биелүүлэх боломжтой болж байгаа төрийн дархлаа чинь явж явж Бат-Үүл гишүүн байнга яриад байдаг хоёр танхимтай гэж яриад байдаг, энэ бол нэг шийдэл юм шиг харагдаж байгаа боловч энэ Монголд зохисгүй болчихоод байгаа юм.

Тэгэхээр 99 хүнтэй ч байдаг юм уу? Парламент бий болгож, олон болсноороо Монгол төрийн дархлааг бататгаж бэхжүүлнэ. Бүгд худалдагдахгүй, энэ төрийн албанд зүтгэх улсууд гарна. Тийм  учраас энэ тоо чухал байгаа шүү. Тийм учраас бид Үндсэн хуульдаа өөрчлөлт оруулах асуудлыг, энэ тооны талаас нь ч, парламент ёсыг бататгах талаас нь ч, Монгол Улсын Үндсэн хуульд өөрчлөлт оруулаад хэрвээ ингэж оруулж чадах юм бол олон зүйлүүдийг бид нар шийдэж чадах байхаа. Энэ асуудлыг ч гэсэн Төрийн байгуулалтын байнгын хорооны даргын хувьд цаашдаа анхаарч ажилласай гэж хүсч байна.

Төгсгөлд нь хэлэхэд,  ирэх жил  2010 он бол Монгол Улсын төрийн албанд нэг их олон хүн цомхотгосондоо биш, саяны хэлдэг эрх зүйн хувьд нэлээн зөв суурь тавьсан, түүхэнд үлдсэн ийм он жил байгаасай. Тэр ч утгаараа Төрийн байгуулалтын байнгын хорооны дэргэд Төрийн шинэтгэлийн дэд хороог байгуулахад буруудахгүй. Төрийн шинэтгэлийн дэд хороо гэхээр ажлын амбицитай төрийн шинэтгэлийг зохих ёсоор нь хийх гэж байгаа улсууд энд ороод, тэгээд бодит ажлаа хийгээд, ер нь  дэд хороодыг ажиллаж байгаа байгууллагуудын ажлын үр дүн тодорхой харагдахгүй байгаа. Тэгэхээр төрийн шинэтгэлийн дэд хороог байгуулан ажиллуулах юм бол энэ  2010 онд бид нарын ярьж байгаа төрийн шинэтгэлийн ирээдүйн олон жилийн суурийг тавих байх гэж бодож байгааг зориуд илэрхийлж байна.

Д.Дондог: Ингээд гишүүд саналаа хэлж дууслаа. Хоёр хүний нэр Байнгын хорооны даргад дэвшиж байгаа. Хоёр хүн дээр тогтож байгаа гэдгийг ойлгоё.

Санал хураалт явуулъя. 

Төрийн байгуулалтын байнгын хорооны даргаар Өлзийсайхан овогтой Энхтүвшинг сонгохыг дэмжиж байгаа гишүүд гараа өргөнө үү.

Ингээд хоёр хүний дүн гарлаа.

Дүнг чуулганы хуралдаанд танилцуулна.

Д.Энхбат: Энэ бол зарчмын асуудал. Тийм учраас Энхтүвшин даргадаа баяр хүргээд, Энхтүвшин даргын ажилд бүх талаараа дэмжин оролцож ажиллана.

Д.Дондог: Баярлалаа. 

Байнгын хорооноос гарах дүгнэлтийг УИХ-ын чуулганы нэгдсэн хуралдаанд Улсын Их Хурлын гишүүн Дондог би танилцуулъя.

Энхтүвшин дарга

Ө.Энхтүвшин: Баярлалаа.  Ингээд дөрөв дэх асуудалдаа оръё.

Хууль хэрэгжүүлэх арга хэмжээний тухай Улсын Их Хурлын 2009 оны З дугаар сарын 13-ны өдрийн 27 дугаар тогтоолын биелэлтийн талаар мэдээлэл сонсоно.

Энэ их чухал мэдээлэл. Сая надаас нэр дэвшиж байгаа хүмүүсээс асуугаад байгаа, цаашдаа төрийн албыг яаж боловсронгуй болгох вэ гэдэгтэй холбоотой ийм л мэдээлэл байгаа. 

Гэтэл манай Байнгын хорооны тал хувь нь өөрөөр хэлбэл Ардчилсан намын бүлэг яг энэ цаг үед хуралдана гээд бүгдээрээ гараад явчихлаа.  Энэ их чухал асуудал учраас ирцийг нэлээн хангаж байж, бусад Байнгын хорооны гишүүд ч  бас энд оролцож болох юм. Тийм учраас дараагийн хурал хүртэл хойшлуулъя.

Ж.Сүхбаатар: Энэ чинь чуулганы хуралдаанд бас танилцуулагдана тийм ээ?

Ө.Энхтүвшин: Үгүй

Ж.Сүхбаатар: Энэ чинь Улсын Их Хурлын тогтоолоор үүрэг өгсөн юм билээ. Чуулганаар хэлэлцүүлэх гэж анх үүрэг өгсөн. 

Ө.Энхтүвшин: Түүнийгээ үзье.

Ж.Сүхбаатар: Чуулганаар оруулна гэж

Ө.Энхтүвшин: Их Хурлын дарга бол ямар ч байсан Төрийн байгуулалтын байнгын хороо даруйхан хэлэлц гэдэг үүргийг өгсөн. Тийм учраас ирц сайтай байж байгаа хэлэлцье. 

Дараагийн хурал хүртэл хойшлуулахаар боллоо.

Хүрэлбаатар даргад баярлалаа.

Хуралдаан 16 цаг 35 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ:

